
   Мамăк пек шур юрĕ

Çĕр питне витет.

Чун савнийĕм тухрĕ,

Ман пата килет!

Ытарми çанталăк,

Ытарми савни!

Паллашни çулталăк!

— Астăватăн-и?



Паянхи пекехчĕ

Çутă каç ун чух.

Шурă юр ӳкетчĕ

Тĕл пулайнă чух!

Юр çинчи сукмакĕ

Хĕсĕкрехчĕ пуль...

Паллашу сăлтавĕ

Çав пулайрĕ пуль!



Пĕр-пĕччен утаттăм

Шухăша путса.

Хирĕç эс пыраттăн

Тем пирки кулса!

Чарăнса эп тăтăм

Çул пама сана...

— Тăнăма çухатрăм

Курсанах сăнна!



Ытарми çанталăк,

Ытарми савни!

Паллашни çулталăк!

— Астăватăн-и?

Çĕн сукмак хывар-и

Çĕнĕ юр çине?

Юнашар утар-и

Çут телей патне?

  